
Ny fifidianana
20
35

Efa nanokana olona ho very ve Andriamanitra ?

EFA NANOKANA OLONA HO VERY VE ANDRIAMANITRA?


Ry sakaiza malala isany,


Somary sahiran-tsaina angamba ianareo, satria nisy feo nilaza fa tsy mety ho fantatra dieny etỳ ambonin’ny tany etỳ raha ho voavonjy ny olona na tsia, satria tsy fantatra raha ho voafidy ho amin’izany na tsia. 


Azonareo novaliana tsotra tamin’ny alalan’ny Baiboly anefa izany. Hoy ny Tenin’Andriamanitra: “Mba tsy ho very izay rehetra mino azy fa hanana fiainana mandrakizay” (Jaona 3. 16). Raha milaza ny marina izany Andriamanitra, dia afaka mahazo antoka ny famonjena antsika isika. Tsy misy olona afaka mandà fa tsy milaza ny marina ny Tenin’Andriamanitra. Nanontany olona iray izay nisalasala toy izany aho, raha heveriny fa teo anilan’Andriamanitra i Paoly apostoly ka nahita ny boky firaketany. Tsia, hoy izy, mazava loatra. Ka dia hoy aho taminy hoe: Koa ahoana àry no nahafahany nanoratra ho an’ny Tesaloniana hoe: “Fantatrareo ny nifidianana anareo”; ary ahoana ihany koa no nahafahany niantso ny olona nanoratany hoe olona masina, amin’ireo taratasy rehetra nosoratany? Tsy nahavaly moa ilay olona niresaka izany tamiko, fa ny andro manaraka kosa izy no tonga nanatona ahy ary nanao tamiko hoe: “Ankehitriny dia fantatro ihany koa fa voavonjy aho”. Araka izany, ny Tenin’Andriamanitra dia miresaka mazava ny amin’ny hoe fifidianana. Zanak’Andriamanitra iza àry no tsy mbola namaky amim-panajana ny teny ao amin’ny Efesiana 1. 4, 5, ny Romana 8. 29, 30, ny 1 Petera 1. 2 sy ny hafa ihany koa, ka tsy nankalaza Ilay Andriamaniny noho ny nanomezany azy izany fahasoavana lehibe izany?

Sori-dahatra mialoha


Indrisy moa fa ny olombelona dia tsy nijanona teo amin’izay voalazan’ny tenin’Andriamanitra, fa mbola nampiasa lalina ny sainy, mba ahazoany manatsoaka izay heveriny ho marina ara-drafikevitra. Ny vokany anefa dia miharihary fa ireny fanambaràna ireny dia mifanohitra amin’ny tenin’Andriamanitra, ka manala-baraka ny anarany. Ny foto-pampianarana milaza ny sori-drafitra mialoha ho an’ny olona rehetra dia tena faniratsirana tsotra izao ny maha-be voninahitra io fifidianana io, araka ny Tenin’Andriamanitra.


Araka ny voalazan’izany fampianarana ny amin’izany sori-drafitra mialoha izany mantsy, dia hoe efa nifidy olona vitsivitsy hahazo ny famonjena mandrakizay Andriamanitra, ary nanapa-kevitra hanary ny hafa kosa. Ny Romana 9. 8-23 no anorenana io fampianarana io. Andeha anefa hovakiantsika sy hodinihintsika tsara izany teny izany.

Tsy natao ho an’ny Jiosy irery ihany ny fahasoavana


Ao amin’ny toko valo voalohany amin’ny bokin’ny Romana, dia ahitantsika ny famariparitana ny toerana misy ny olombelona sy ny valiny omen’Andriamanitra mikasika izany. Very tanteraka ny olombelona, araka ny voalaza hoe: “Samy efa nanota izy rehetra, ka tsy manana ny voninahitra avy amin’Andriamanitra, nefa hamarinina maimaimpoana amin’ny fahasoavany” (Romana 3.23, 24). Voavonjy noho ny fahasoavana irery ihany ny olona ary tsy noferana ho an’ny Jiosy ihany izany fahasoavana izany, fa natao ho an’ny Jentilisa koa, izay tsy Jiosy.

Tsy mila izany anefa ny Jiosy. Nanana toerana niavaka sy manokana mantsy izy ireo ka tsy te hizara izany. Vao mainka moa niseho niharihary ny fankahalan’izy ireo rehefa notoriana tamin’ny Jentilisa izany filazantsara izany. Hitantsika izany, ohatra ao amin’ny Asa 13.45-50; 15.1; 17.5 ary ny 28.25-29.


Ao amin’ny toko faha-9 ka hatramin’ny toko faha-11 amin’ny Romana, dia izao fanontaniana izao no ifotoran’i Paoly apostoly: Amin’ny fomba ahoana no ahafahana mandrindra izany fitoviana misy eo amin’ny Jiosy sy ny jentilisa izany, raha ny Filazantsara no jerena, sy ny toerana miavaka nomen’Andriamanitra ny Jiosy?

Ny maha-taranak’i Abrahama


Ny zavatra voalohany izay nireharehan’ny Jiosy dia ny maha-taranak’i Abrahama azy. Tsara izany, hoy ny apostoly, saingy tsy maintsy ekena ihany koa àry izany i Ismaela, satria zanak’i Abrahama koa izy. Ary raha toa aza ka lazaina fa andevovavy ny renin’i Ismaela, izay niavian’ny Arabo, dia mbola tao ihany koa i Esao. I Jakoba sy Esao mantsy dia kambana mirahalahy, iray ray sy iray reny. Na dia zokiny aza anefa i Esao dia tsy mba izy no loharano nipoiran’ny vahoakan’Andriamanitra. Tsy hoe i Jakoba koa anefa no tsaratsara kokoa. Talohan’ny nahaterahan’izy mirahalahy ireo dia efa nilaza Andriamanitra fa ny zokiny hanompo ny zandriny.


Tsy hoe zon’ny Jiosy àry izany no antony nananany izany tombon-dahiny izany, fa satria ny hery sy ny fahasoavan’Andriamanitra no samy miasa amin-kalalahana tanteraka. Raha mitaky ny zony ny Jiosy, dia tsy maintsy manaiky ihany koa ny maha-olon’Andriamanitra ny Arabo sy ny Edomita, saingy izany indrindra no tsy tiany. Fa raha noho ny fahasoavana sy ny herin’Andriamanitra kosa no maha-olon’Andriamanitra azy ireo, moa ve Andriamanitra tsy mba mahazo manitatra izany fahasoavana izany amin’ny hafa ihany koa?


Hitantsika amin’izany àry fa tsy fifidianana na fanilihana ho an’ny mandrakizay no resahina eto fa tombon-dahiny ananan’ny Jiosy etỳ ambonin’ny tany fotsiny ihany.
I Jakoba no tiako fa i Esao no hàlako


Ny teny ao amin’ny Romana 9. 13 dia ampiasaina manokana mba hanantitranterana ny foto-pampianarana mikasika ny fanilihana. Fampifangaroana ny voalazan’ny andininy faha-12 sy faha-13 anefa izany. Ny hitantsika ao amin’ny andininy faha-12, dia zavatra izay efa nolazain’Andriamanitra talohan’ny nahaterahan’izy mirahalahy kambana ireo, fa tsy talohan’ny nahariana izao tontolo izao akory, araka izay hita ao amin’ny Efesiana 1.4.


Anjara toerana tetỳ ambonin’ny tany ihany izany. Ary taloha kelin’ny nahaterahan’izy mirahalahy no nanambaràn’Andriamanitra ireo teny ireo (and. 10). Ny andininy faha-13 kosa dia fitanisana ny teny ao amin’ny Malakia 1.2, 3, izay fanambarana nataon’Andriamanitra 1400 taona taorian’ny nahafatesan’i Jakoba sy Esao, rehefa hitany ny fiainan’ izy ireo sy ny taranany. Ao amin’ny Hebreo 12. 16, 17 dia sokajiana ho isan’ny mpijangajanga sy olona tsy manaja ny masina i Esao, izay nivarotra ny fizokiany tamin’ny hanina indraim-bava ary tsy afaka nahita izay fomba hibebahana intsony. Moa ve hahagaga raha lazain’Andriamanitra fa halany izany olona izany, araka ny voasoratra hoe: “Halanao ny mpanao ratsy rehetra” (Salamo 5. 5)?


Hiampita any amin’ny andininy faha-15 isika, izay manao hoe: “Izaho hiantra izay hiantrako, ary hamindra fo amin’izay hamindrako fo”. Fitanisana izay voalazan’ny Eksodosy 33.19 izany. Nanangana ombilahy volamena ny zanak’Isiraely ka nandà an’Andriamanitra (Eksodosy 32. 4). Mendrika ny famaizan’Andriamanitra izy ireo (Eksodosy 32. 10); nefa i Mosesy dia nifona ho azy ireo. Maneho ny fahasoavany indray àry Andriamanitra ka miantra ny vahoakany. Ireo teny ireo dia porofo manambara fa Andriamanitra dia manana fahefana haneho ny fahasoavany, na dia efa tokony hampiharina izao aza ny fitsarana. Ny maha-vahoakan’Andriamanitra ny Isiraely izany, dia tsy miorina afa-tsy eo amin’ny fahasoavana ihany. Ahoana àry no ampiasana ireo andinin-tSoratra masina ireo hanohanana ny foto-pampianarana momba ny fanilihana? Ny andininy faha-15 dia manorina mafy ny fitsipika fototra ny amin’ny fahasoavana. Raha ny olona rehetra no mendrika hiharan’ny fitsarana, dia ny  famindram-pon’Andriamanitra irery ihany sisa afaka manoro làlana hivoahana. Mampaninona ny olona ny tsy hanota intsony manomboka anio (raha toa moa ka ho vitany izany)? Satria tsy maintsy hiharan’ny fitsarana noho ny amin’izay fahotana vitany hatramin’izao ihany izy.
Toa manamafy ny fon’ny olona sasany Andriamanitra!

Ny andininy faha-17 dia fitanisana ny ao amin’ny Eksodosy 9.16. Nolazain’Andriamanitra tamin’i Farao fa hohamafisiny ny fony, mba hanehoany aminy ny heriny. Mila mamaky ny eo aloha anefa isika. Ao amin’ny Eksodosy 5. 2, dia hoy i Farao: “Iza moa Jehovah no hekeko teny handefasako ny Isiraely?” Dia vao mainka nataony mafimafy kokoa ny fanompoana nataon’ny vahoaka Isiraely (5. 17). Na dia maro aza ny famantarana sy ny famaizana nalefan’Andriamanitra, dia tsy nety nankatò izany sitrapon’i Jehovah izany velively izy. Tamin’izay vao nilaza Andriamanitra hoe : Izao dia hamafisiko ny fonao, mba hianjera aminao ny vesatry ny famaizako.


Marina fa efa nolazain’i Jehovah mialoha izany (Eksodosy 4. 21), satria fantany fa tsy hankatò ny teniny i Farao. Fantany mantsy ny toe-pon’i Farao (3. 19), ka tatỳ aorian’ny nitenenany im-betsaka tamin’i Farao sy ny nandefasany famantarana sy loza maro, sy taorian’ny nandavan’i Farao hatrany hatrany tsy handefa ny vahoaka Isiraely, ary ambonin’izany, ny tsy nihazonany ny teniny foana, no nanamafisan’i Jehovah ny fony (9. 12). Avy eo Andriamanitra vao nanambara taminy ny teny izay voalaza ao amin’ny Romana 9. 17.


 Tena marina àry ny hoe manamafy ny fon’ny olona anankiray Andriamanitra indraindray. Nataony tamin’i Farao izany ary mbola ataony ihany koa izany indraindray ankehitriny. Aorian’ny hampakarany ny Fiangonana ihany koa dia mbola hataony amin’ireo izay nandre ny Filazantsara saingy tsy nety nandray azy izany (2 Tesaloniana 2. 11). Na izany aza anefa dia tsy manatanteraka izany Andriamanitra raha tsy efa nanome fotoana hahazoan’ny olona miova fo (Joba 33. 14-30). Mifanipaka tanteraka amin’ny foto-pampianarana momba ny fanilihana izany.

Afaka manao izay tiany hatao Andriamanitra


Ao amin’ny Romana 9.19-21, dia somary amin’ny ankapobeny ihany ny filazana io lohahevitra io. Moa ve Andriamanitra tsy manam-pahefana hanao izay tiany hatao amin’ny zavatra nohariany? Raha tiany hatao ho fanaka omem-boninahitra ny anankiray ary ny iray hafa kosa fanaka halàm-baraka, moa tsy zony ve ny hanao izany? Moa ve ny zava-boary afaka manakiana ilay Mpahary azy? Amin’ny maha-Mpahary Azy dia manana ny fahefana hanao izay tiany hatao amin’ny zava-boariny Andriamanitra. Azony atao ny mamindra fo amin’ny anankiray ary manokana ny iray kosa ho any amin’ny fahaverezana mandrakizay. Tsy nampiasa io fahefana farany io anefa Izy. Fahazavana sy fitiavana mantsy Izy ka tsy afaka manao zavatra mifanohitra amin’ny maha-Izy Azy.

Ny andininy faha-21 dia milaza tsara ny momba izany, izay somary mampahatsiahy ny Jeremia 19 ihany. Ao mantsy, dia asehon’Andriamanitra fa manana fahefana hanao izay tiany hatao amin’ny Isiraely Izy. Ny mpanefy tanimanga dia manamboatra vilany amin’ny tanimanga, kanefa raha toa tsy mety io vilany io dia anamboarany vilany iray hafa indray ny tanimanga.


“Dia tonga tamiko ny tenin’i Jehovah hoe: Moa tsy mahazo manao aminareo toy ny ataon’ity mpanefy tanimanga ity va Aho, ry taranak’Isiraely?” (Jeremia 18.5, 6).


Tamin’ny fomba ahoana anefa no nampiasan’Andriamanitra izay fahefany izay? “Vetivety Aho dia milaza firenena sy fanjakana hongotako sy hazerako ary horavako; nefa raha miala amin’ny ratsy izany firenena noteneniko izany, dia hanenenako kosa ny loza izay nokasaiko hamelezako azy. Ary vetivety kosa Aho dia milaza firenena sy fanjakana haoriko sy hamboleko; nefa raha manao izay ratsy eo imasoko izy ka tsy mihaino ny feoko, dia hanenenako kosa ny soa izay nolazaiko hanasoavako azy” (Jeremia 18. 7-10).


Raha misy olona iray miala amin’ny ratsy, dia hanenina ny  amin’ny fitsarana izay nokasainy Andriamanitra, ary hamindra fo aminy.


Toy izany no ampiasan’Andriamanitra ny fahefana tsy azo refesina izay eo am-pelatànany, amin’ny maha-Tsitoha Azy.

Ny fanaky ny fahatezerana voavoatra hosimbana


Izany no ampianarin’ny andininy faha-22 sy faha-23 amin’ny Romana 9, na dia matetika aza ireo andininy ireo no ampiasaina mba hanohanana ny foto-pampianarana mikasika ny fanilihana. Raha ny marina dia porofo tsy azo hozongozonina manohitra an’izany fampianarana izany ireo.


Ny andininy faha-22 dia miresaka momba ny “fanaky ny fahatezerana voavoatra hosimbana”. Iza no nanomana azy? Tsy voalaza eto ny amin’izay. Araka ny hita anefa dia mazava fa tsy Andriamanitra akory no nanomana an’izany. Moa ve isika afaka milaza fa nandefitra dia nandefitra tamin’izy ireny Andriamanitra, raha toa ka Izy ihany no nanomana azy hosimbana? Mariho koa eto ny maha-samy hafa izany amin’ny voalazan’ny andininy faha-23, izay ilazana mazava fa Andriamanitra dia nanomana mialoha ny fanaky ny famindram-po. Mazava araka izany fa ny fanaky ny fahatezerana ihany no nanomana ny tenany hosimbana. Fa hoy ny voalaza: “Fa ny ditranao sy ny fonao tsy mibebaka no iraketanao fahatezerana ho anao amin’ny andro fahatezerana sy fampisehoana ny fitsarana marin’Andriamanitra” (Romana 2. 5).

Ny tenin’Andriamanitra dia tsy milaza ny fisian’ny fanendrena mialoha ho amin’ny fahaverezana


Tsy misy na dia porofo kely akory aza ao amin’ny Soratra Masina milaza fa Andriamanitra dia nanendry mialoha ny olona sasantsasany ho very mandrakizay. Mifanohitra tanteraka amin’ny fanambarana izay nataon’Andriamanitra momba ny Tenany ao amin’ny Baiboly izany.


Moa ve Ilay “Andriamanitra Mpamonjy antsika Izay tia ny olona rehetra hovonjena”, ka nanolotra an’i Jesoa Kristy Zanany Lahitokana ho avotra “hisolo ny maro”, mba hahatonga ny olona rehetra ho voavonjy, dia nanendry ny sasany amin’izy ireny tsy hanana anjara amin’izany famonjena izany, fa ho very mandrakizay? Ndeha ho tsahivina fotsiny izay voalaza ao amin’ny Soratra Masina, toy izay hita ao amin’ny Jaona 3. 16, ny Romana 3. 22 ary ny 1 Jaona 2. 2 sy ny maro hafa tsy voatanisa.


Tsia, fa isaorana anie Andriamanitra, satria misy tokoa ny fifidianana mpanota mahantra ho amin’ny voninahitra. Fa ny Tenin’Andriamanitra dia tsy milaza velively ny fifidianana ho amin’ny fahaverezana. Ny mifanohitra amin’izany aza no lazainy, araka ny voasoratra hoe: “Izay mety, aoka izy hisotro maimaimpoana amin’ny ranon’aina” (Apokalypsy 22.17), sy hoe:”Andriamanitra Mpamonjy antsika Izay tia ny olona rehetra hovonjena ka ho tonga amin’ny fahalàlana ny marina” (1 Timoty 2.4).


Ary raha tsy haintsika ny mampifandray ireo zavatra roa loha ireo, izany hoe: ny fifidianana antokon’olona sy ny fitaomana ny olona rehetra, dia aoka ho tsaroantsika fa ny fihevitr’Andriamanitra dia ambony lavitra noho ny fihevitsika (Isaia 55. 9). Koa olona iza no afaka milaza fa mahatakatra amin’ny sainy na koa mitsara ny fahendrena sy ny làlan’Andriamanitra? Ny finoana dia mandray izay efa nolazain’i Abrahama hoe: “Tsy hitsara marina va ny Mpitsara ny tany rehetra?” (Genesisy 18. 25).

Mirary soa ho anareo.


Ilay rahalahinareo ao amin’ny Tompo.

H.L.H.

NY FIFIDIANANA

(Tohin’ny taratasy teo aloha)


Mipetraka indray àry izao ny fanontaniana hoe: Ahoana moa no ahafantarako fa voafidy aho?


Aoka homarihintsika aloha fa ny tenin’Andriamanitra dia tsy miresaka velively fifidianana amin’ny tsy mino. Ny Soratra Masina dia maneho amin’ny tsy mino ny toeram-pahaverezana misy azy ireo sy ny fitsaràn’Andriamanitra, kanefa koa ny antson’Andriamanitra ho amin’ny fibebahana ka mametraka eo anatrehan’izy ireny an’i Jesoa Tompo sy  ny asany, mba hinoany.


Rehefa miova fo izy ka mino an’i Jesoa Tompo, dia lazaina hoe voafidy izy. Ahoana moa no mety hahafantarany an’izany? Ny 1 Tesaloniana 1.4-6 no manome antsika ny valiny. Hoy i Paoly apostoly amin’izany: “Fantatray, ry rahalahy malalan’Andriamanitra, ny fifidianana anareo”. Dia hazavainy eo ny antony hoe: “Fa ny filazantsaranay tsy tonga teo aminareo tamin’ny teny ihany, fa tamin’ny hery koa sy ny Fanahy Masina ary ny fahatokiana be, araka ny ahafantaranareo izay toetry ny fitondrantenanay teo aminareo noho ny aminareo. Ary ianareo efa nanahaka anay sy ny Tompo, satria nandray ny teny tamin’ny fahoriana be mbamin’ny hafaliana avy amin’ny Fanahy Masina”. Nandray ny Tenin’Andriamanitra izy ireo ary izay no porofo. Izay rehetra manaiky ka mandray ny Filazantsara mantsy, ka vita fihavanana amin’Andriamanitra amin’ny alàlan’izany, dia manana ny porofo fa voafidy izy. 

Inona no ambaran’ny Soratra Masina momba ny fifidianana?


Na dia maro aza ny andinin-tSoratra Masina milaza ny amin’ny fifidianana (ohatra: 1 Petera 1. 2; 2 Timoty 1. 9; Titosy 1. 2; sy ny hafa), dia ny Romana 8. 28-30 sy ny Efesiana 1. 3-14 no tena manambara ny amin’ny foto-pampianarana momba azy.


Ao amin’ny Romana 8. 29 sy 30 dia ahitantsika an’izao teny izao: “Satria izay fantany rahateo no hotendreny koa hitovy endrika amin’ny Zanany, mba ho Lahimatoa amin’ny rahalahy maro Izy. Ary izay notendreny no nantsoiny koa; ary izay nantsoiny no nohamarininy koa; ary izay nohamarininy no nomeny voninahitra koa”.


Ny zavatra voalohany àry dia izao: misy olona fantatr’Andriamanitra mialoha. Tsy voalaza eto hoe mahafantatra ny toetrany sy ny fomba fiainany na koa ny mety hibebahany na tsia, Andriamanitra, fa fantany fotsiny ny olona tsirairay avy. Ny Efesiana 1. 4 dia milaza amintsika fa “taloha”-n’ny fanorenan’izao tontolo izao no efa nahafantaran’Andriamanitra ny olona tsirairay avy, izany hoe efa hatrizay hatrizay izany.


Ireo olona rehetra ireo, fa tsy misy latsaka na dia iray aza, dia notendreny mba hitovy endrika amin’ny Zanany. Izany àry no atao hoe fifidianana. Raha mbola tsy teraka akory isika, raha tsy mbola nohariana akory i Adama; eny, raha tsy mbola ary akory ny lanitra sy ny tany, araka ny lazain’ny Genesisy 1. 1, dia efa nihevitra antsika Andriamanitra, ka nanapa-kevitra fa hataony mitovy endrika amin’ ny Zanany isika. Lazain’ny tenin’Andriamanitra moa fa i Kristy no “endrik’Andriamanitra tsy hita” (Kolosiana 1. 15). Ary eto, dia ambara fa hatao mitovy endrika aminy isika. Izy no Lahimatoa amin’ny rahalahy maro. Na dia mitana ny toerana voalohany aza anefa Izy, dia hatao mitovy aminy isika.


Tsy amin’ny maha-Zanaka mandrakizay Azy, mazava loatra, no ahitantsika ny Tompo eto. Amin’izany mantsy dia Andriamanitra mandrakizay Izy, ary Izy irery ihany no izany. Eto kosa, dia amin’ny maha-Zanak’Andriamanitra Azy, teraka tetỳ ambonin’ny tany, ka nahatanteraka ny asam-panavotana teo amin’ny hazo fijaliana ary ahatanterahan’ny fikasan’Andriamanitra rehetra, no ilazana Azy (Kolosiana 1. 19-21; Efesiana 1. 10, 20-23).


Eto, dia ny loharanon’ny fitahiana antsika no hampifandraisina amin’ny vokatra farany — dia ny mandrakizay talohan’ny nahariana ny lanitra sy ny tany sy ny mandrakizay aorian’ny fahalevonan’ny lanitra sy ny tany; ary ny fikasàn’ny fon’Andriamanitra kosa ampifandraisina amin’ny fahatanterahany tonga lafatra, araka izay ilazana azy ao amin’ny 1 Jaona 3. 2 hoe: “Fantatsika fa raha hiseho Izy, dia ho tahaka Azy isika, fa ho hitantsika Izy, dia izay tena endriny tokoa”. Haseho amin’ny maha-zanaky ny fitsanganana amin’ny maty (Lioka 20.36), sy amin’ny maha-zanak’Andriamanitra antsika isika, rehefa hovàny ny tenan’ny fietren-tenantsika “ka hitovy amin’ny tenan’ny voninahiny” (Filipiana 3.21).

Nantsoina sy nohamarinina ary nomena voninahitra


Ao amin’ny andininy faha-30, dia mahita ny fifandraisan’ny fikasàn’Andriamanitra sy ny fotoan’andro ankehitriny isika. Fony vao teraka isika dia efa nitodi-damosina tamin’Andriamanitra, satria efa mpanota sahady. Niantso antsika anefa Andriamanitra. Tsy antso faobe mandidy ny olona rehetra hibebaka no ambara eto, fa araka ny voalaza , dia ny asam-paharian’Andriamanitra “izay niantso ny tsy nisy toy ny misy” (Romana 4.17). Izay nantsoiny àry dia nohamarininy.


Hita araka ny fijerin’Andriamanitra sy araka ny fikasany avokoa ny zavatra rehetra eto. Raha voasoratra ny bokin’ny Romana dia tsy mbola voantso tanteraka avokoa akory ny olona nofidina rehetra.


Mbola olona vitsy ihany no voafidy, satria ny fifidianana talohan’ny fanorenan’izao tontolo izao no resahina eto, ary tsy resahina rahateo izany afa-tsy amin’ny Fiangonana. Na ny Isiraely na ny mino aorian’ny fampakarana ny Fiangonana, dia samy voafidy hatramin’ny nanorenana izao tontolo izao (Apokalypsy 13.8; 17.8; Matio 25.34).


Mbola tsy voantso avokoa ny olona rehetra ankehitriny. Aloha kelin’ny fampakarana ny Fiangonana izany vao ho tanteraka, satria izay vao ho feno izy ireo. Ao amin’ny fikasàn’Andriamanitra anefa, dia efa voatendry mazava izany. Ary izany no mahatonga ny teny faminaniana hilaza izany zavatra izany toy ny efa tanteraka sahady. Na dia ny fanafiana voninahitra aza dia aseho ho tahaka ny efa tanteraka, na dia ambaran’ny Romana 5. 2 ho fanantenana aza ny voninahitr’Andriamanitra, ka lazaina ao amin’ny toko faha-8, andininy faha-11, fa mbola hovelomina ity tenantsika mety maty ity. Fa efa mitoetra tsara avokoa ny zavatra rehetra. Izay rehetra ilaina mba hanomezana antsika ny anjara toerantsika, noho ny fifidianana ataon’ny fahasoavan’Andriamanitra, dia ho tanteraka amin’ny alalany avokoa, fa tsy misy na inona na inona ataontsika. Izany no antoka ho antsika.

Andriamanitsika sady Raintsika


Ny Efesiana 1 dia mamelabelatra bebe kokoa ny amin’izany. Ao amin’ny andininy faha-3, Andriamanitra dia antsoina hoe: “Andriamanitra, Rain’i Jesoa Kristy Tompontsika”. Amin’ny maha-olona Azy, i Jesoa dia nanao hoe “Andriamanitro” (ohatra ao amin’ny Matio 27.46). Amin’ny maha-Zanak’Andriamanitra Azy , dia Andriamanitra no Rainy (Jaona 17.1; 5.17, 18; sy ny hafa). Taorian’ny nitsanganan’ny Tompo tamin’ny maty, dia nakambany tao anatin’izany endri-pifandraisana amin’Andriamanitra izany ny mpianany, ka hoy Izy: “Miakatra ho any amin’ny Raiko sy Rainareo Aho” (Jaona 20.17). Marina fa nisy, ary misy fahasamihafana, satria Izy tsy manao hoe “Raintsika” sy “Andriamanitsika”. Izy hatrany mantsy no Lahimatoa amin’ny rahalahy maro. Na izany aza anefa, Andriamanitra dia tonga Andriamanitsika sy Raintsika ao amin’i Jesoa Tompo.


Ao amin’ny Efesiana 1.4, 5, dia mitovy amin’izany ny toerana natolotra antsika noho ny fifidianana. Ao amin’ny andininy faha-4, no ahitantsika ny toerana misy antsika eo anatrehan’Andriamanitra, amin’ny maha-Andriamanitra Azy; ary ao amin’ny andininy faha-5 kosa, ny toerana misy antsika eo anatrehany amin’ny maha-Ray Azy. Voafidy tao amin’i Kristy isika mba hanana izany toerana izany ao anatin’ny fahatanterahana. Efa ananan’i Kristy rahateo izany noho ny voninahiny manokana sy noho ireo zony manokana. Isika kosa dia mandray izany ao aminy.

Masina sy tsy manan-tsiny eo anatrehany ao amin’ny fitiavana


Ny andininy faha-4 sy faha-5 ao amin’ny Efesiana 1, dia manao hoe: “Araka ny nifidianany (Andriamanitra) antsika tao aminy (tao amin’i Jesoa), fony tsy mbola ary ny fanorenan’izao tontolo izao, mba ho masina sady tsy misy tsiny eo anatrehany isika, rehefa notendreny rahateo amin’ny fitiavana”.


Eto, dia apetraka eo anatrehantsika ny toetra maha-Andriamanitra an’Andriamanitra. Andriamanitra dia masina amin’ny maha-Izy Azy, tsy manan-tsiny raha eo amin’ny asany, ary fitiavana no maha-Izy Azy (1 Jaona 1. 5 sy 4. 8,16). Koa raha tiany ho eo anatrehany isika dia tsy maintsy mifanaraka amin’ny maha-Izy Azy. Ahoana moa no ahazoan’izay olombelona maloton’ny fahotana mijoro eo anatrehan’Andriamanitra, dia Ilay Masina indrindra tsy mahazaka ny ota ka hanipy izay rehetra mamofona fahotana any amin’ny farihy afo, indray andro any? Nifidy antsika Izy, mba hanahafantsika ny toetra maha-Izy Azy. Tsy izany ihany anefa, fa mila sy afaka mizara izay ao anatin’ny fony sy izay ao an-tsain’Ilay Andriamanitra Fitiavana isika. Izany no ilazana hoe: “eo anatrehany amin’ny fitiavana”.


Araka izany, rehefa tonga eo anilany isika, dia ho “masina sy tsy manan-tsiny eo anatrehany amin’ny fitiavana”. Izay rehetra mbola mampitamberina ny fahotana ao amintsika dia hesorina avokoa; ireo fahalemena sy ny tsiny ary ny fahotana rahateo dia halana. Tsy ao anatintsika intsony ilay atao hoe nofo. Efa tahaka izany sahady anefa no ahitan’Andriamanitra antsika. Tsy hitany afa-tsy ao anatin’ny fiainantsika vaovao isika, dia izay nomen’i Jesoa Tompo antsika. “Voaforona tao amin’i Kristy Jesoa mba hanao asa tsara, izay namboarin’Andriamanitra rahateo mba handehanantsika eo aminy” (Efesiana 2. 10). “Fa ny fanatitra iray ihany no efa nahatanterahany ho mandrakizay izay olona hamasinina” (Hebreo 10. 14). “Fa tahaka Azy isika eo amin’izao tontolo izao” (1 Jaona 4. 17). Fahasoavana lehibe ho antsika mpanota mahantra izany!

Mba ho Azy amin’ny fananganana anaka isika


Tsy izany ihany anefa. Afaka ho nahazo izany zavatra voatanisa rehetra izany isika, nefa dia mpanompo ihany eo imason’Andriamanitra. Ny anjely koa mantsy dia tokony hifanaraka amin’ny voninahitra sy ny fahamasinan’Andriamanitra. Saingy “notendreny amin’ny fitiavana isika mba ho Azy amin’ny fananganan’anaka amin’ny alalan’i Jesoa Kristy” (Efesiana 1. 5). Araka izay voalaza eto, dia manana fifandraisana mazava amin’Andriamanitra isika, dia fifandraisan’ny ray amin’ny zanany ary fifandraisan’ny zanaka amin’ny rainy. Noho ny asa fanavotana nataony teo amin’ny hazofijaliana, dia nataon’Ilay Zanak’Andriamanitra mitovy toerana aminy isika, taorian’ny nitsanganany tamin’ny maty, ka tonga zanak’Andriamanitra. Eto, araka ny Efesiana 1, dia hitantsika fa Andriamanitra no efa nanendry antsika ho amin’izany talohan’ny fanorenan’izao tontolo izao. Efa tamin’izany no nanapahan’Andriamanitra fa izany no toerana tokony hisy antsika. Inona anefa no antony nanaovany an’izany? Satria izany no “ankasitrahan’ny fony”. Ny fitiavany irery ihany no loharanon’izany fitahiana rehetra izany.
Ny kristianisma dia manana toetra mandrakizay


Misy fehin-kevitra lehibe kokoa anefa azontsika tsoahina amin’ireo andinin-tSoratra Masina ireo, dia ny hoe: Nofidiny tao amin’i Kristy isika, « fony tsy mbola ary ny fanorenan’izao tontolo izao ». Izany fifidianana izany dia ivelan’ny fotoana ary efa natao talohan’ny niantombohan’ny fotoana aza, ka haharitra mandrakizay, fa tsy natao ho an’ny eto an-tany. Ny andininy faha-3, avy eo, dia miresaka momba ny fitahiam-panahy any an-danitra. Isiraely no vahoaka voafidy ho an’ny teto ambonin’ny tany (Eksodosy 19. 5; Levitikosy 25. 2 sy 23; Deoteronomia 7. 6). Ao amin’ny Matio 25. 34 sy ny manaraka kosa, dia voalaza koa ho an’ny ondry hoe: “…mandovà ny fanjakana izay voavoatra ho anareo hatrizay nanorenana izao tontolo izao”. Fitahiana etỳ an-tany izany (fanjakana), ary mifamatotra amin’ny fotoana (hatramin’ny nanorenana an’izao tontolo izao).

Mampiseho ny toerana manokana omena antsika izany. Ao anatin’ny vondrona iray isika (dia ny kristianisma) ary anisan’ny tena iray (dia ny Fiangonana), izay samy ivelan’ny fotoana avokoa. Ny fiandohany dia talohan’ny fanorenan’izao tontolo izao, raha nanorina izany tao amin’i Kristy, Andriamanitra. Tsy an’izao tontolo izao izany (Jaona 17. 14 sy ny manaraka) ary haharitra aorian’ny fahalevonan’izao tontolo izao. Sady ara-panahy ny toetrany, no mandrakizay koa. Manazava tsara amintsika ny toetran’ny kristianisma izany.


Noho izany, ny andininy faha-3-5, dia tsy miresaka ny amin’ny andraikitra sy ny vokany. Izany mantsy dia nanomboka hatreo amin’ny nahariana an’i Adama sy ny nametrahana azy tao amin’ny saha Edena ary hifarana aorian’ny fitsarana eo anatrehan’ilay seza fiandrianana fotsy lehibe (Apokalypsy 20).


Tao amin’ny saha Edena dia nisy hazo roa karazana: ny hazo fahalàlana ny tsara sy ny ratsy, izay manambara ny amin’ny andraikitra, araka ny voalaza hoe: “fa amin’ny andro izay ihinananao azy dia ho faty tokoa ianao” (Genesisy 2. 17), ary ny hazon’aina, izay manambara ny amin’ny fiainana. Nihinana tamin’ilay hazo voalohany i Adama ka dia tsy afaka nihinana tamin’ilay faharoa intsony, satria efa nandray ny sazy vokatr’izany, dia ny fahafatesana.


Eo amin’ny hazofijaliana no ahitantsika ireo hazo roa ireo tafakambana. Ny Tompo Jesoa dia nitondra ireo vokatry ny andraikitra ho an’izay mino Azy; ary noho ny nitsanganany tamin’ny maty kosa dia nomeny azy ireo ny fiainana. Izy no ilay hazon’aina.


Izay rehetra momba ny andraikitra anefa, dia miankina amin’ny fotoana, ary eto an-tany ihany, ka tsy tafiditra ao amin’ny fikasàn’Andriamanitra momba ny mandrakizay. Nilaina anefa izany, ka izany no nampisy ny fifidianana “tao aminy”, dia tao amin’i Kristy izany. Koa ny teny sy ny fikasàn’Andriamanitra rehetra dia naseho avokoa taorian’ny hazo fijaliana, rehefa tonga lohan’ny zava-boary vaovao, izany hoe ny ankohonan’Andriamanitra, Ilay Adama farany. Mahavariana ny mandinika ny halalin’ny fisainan’Andriamanitra sy ny fahendreny! Ary isika ihany koa dia afaka mahatsiaro fa anisan’izay tao anatin’ireo fikasana ireo. 


Mirary soa sy manao mandra-pihaona.


Ilay rahalahinareo voafehin’ny fitiavan’Andriamanitra.

H.L.H.

